
Årsmelding for idrettslaget Føyk IL 2023 

  
Laget har hatt desse tillitsvalde;  

  

Styreleiar                    Oda Gjerde Tyssebotn 
Nestleiar                     Irèn Lunde Sekse 
Kasserar                      Kari Sekse   
Skrivar                         Tale Hauso 
Styremedlem            
                                       Helga Sandven 
                                       Kjetil Børve Lund 
                                       Øyvind Andersen 
                                         
Idrettsmerkenemnd  Oda Gjerde Tyssebotn 

  
Valnemnd                    Bente Moe Svoldal 
                                        Ingrid Larssen Sekse  

  
Revisor                         Randi Fresvik  
                                       Magnus Steigedal 

  

I idrettsåret 2023 har me hatt tre styremøte, men mykje kommunikasjon gjennom vår interne 

Facebook-side.  

 

Medlemmar 

Registrerte medlemmar  2023 (2022)  

Vaksne                                      145 (132) 

Ungdom            38   (32) 

Born              36  (33)  

 

Veldig kjekt at medlemstala aukar. Me er veldig glade for alle som vil vera medlem og nytta tilboda 

til Føyk.  

Økonomi 

Gåver og midlar til Sekseparken pregar økonomien. Det er det store dette året, og sikkert dei neste 

åra og. Utanom dette er det dei vanlege inntektene som medlemspengar, driftsmidlar, grasrotandel 

og lokale aktivitetsmidlar inntektene kjem frå.  

Utgiftene i 2023 var, i tillegg til dei vanlege driftsutgiftene, på nokre nye grindar, trimpoeng og fine 

liabøker til borna. Det vart og kjøpt inn ein del nytt treningsutstyr.  

Laget har god økonomi. Idrettsskulen var mellom anna på bowling, symjing, ski på Korlevoll og 

kveldskøyring i Røldal. Det er kjempekjekt at laget har økonomi og høve til å dekka slike 

aktivitetar.  

Når ein tek vekk inntekter og utgifter på Sekseparken vart det overskot på ca. 18.000 kr i 2023.  

Viser til rekneskapen for utfyllande detaljar.  

Møter 

Oda og Tale har hatt fleire møter både fysisk, på telefon og digitalt i samband med utvikling av 

uteområdet på Sekse, både med barnehagen, utviklarar, kommunen, næringslivet og politikarar. I 

tillegg har Oda hatt fleire presentasjonar for ulike aktørar og kommunen for å driva prosjektet 

framover.  

 

Oversikt:  

• Møte med Torbjørn Iversen i Uniqua.  

• Møte med Christian Leivestad og Egil Dvergsdal frå Ullensvang kommune.  

• Presentasjon av prosjektet til foreldregruppa i Sekse barnehage.  

• Fleire møter med leiar Kristina Garen i Sekse barnehage. 

• Møte med samarbeidsutvalet i Sekse barnehage.  

• Møte med Snorre Krogsgård i Moovment.  

• Møte med Lions Ullensvang og sonesamling med Lions. 

• Me deltok på møte med Eldrelaget i Grannatun og presenterte prosjektet. 

• Presentasjon for utval av kultur og levekår i Ullensvang kommune.  

• Espen Bukve og Oda Tyssebotn deltok på budsjettkafe med representantar i Ullensvang 
kommune. Føyk har hatt eit godt samarbeid med IAG.  

I tillegg har Oda hatt møte med styrar i barnehagen i forhold til ny avtale for bruk av gymsalen. 

Utvikling av uteplassen på Sekse 

 

Arbeidet med å få til ei totalrenovering av idrettsplassen på Sekse, såkalla Sekseparken, har vore 

det viktigaste arbeidet til styret i år.  

Spesielt har Oda Tyssebotn og Tale Hauso jobba mykje med prosjektet. Me har fått laga teikningar 

og fått ulike tilbod frå forskjellige selskap, som og har vore på synfaring. Her har me gått for 

selskapet Moovment.   

Me ser for oss ein stor all-idrettsbane som og kan ha is på om vinteren, sykkelbane rundt denne og 

heilt ut til inngangen av barnehagen, ei utescene, ulike sitteområde, treningsstativ, fleire leiker og 

stativ til dei minste ungane, disser, sandkasse og trampoline. Det skal bli eit attraktivt område, som 

kan nyttast av alle i grenda.  

Store delar av året har gått til å kontakta næringsliv, ulike selskap, privatpersonar og kommunen i 

forhold til å få støtte til prosjektet vårt. Me har sendt inn mange ulike søknader, og fått inn allereie 

mykje pengar. Privatpersonar har og bidrege mykje gjennom spleisen vår. Dette er eit arbeid me vil 

fortsetja med.  

Men den største jobben har vore å få ferdig spelemiddelsøknaden. Denne er viktig å få godkjent, då 

den er ein stor del av finansieringa for å få realisert Sekseparken. Her kan me venta eit svar til 

vår/sommaren.  

I haust og vinter har me jobba med frådeling av uteområdet i barnehagen. Føyk har ein festeavtale, 

men treng frådeling for å få spelemiddel. Norconsult har sjekka flaum- og rasfare. Rapporten deira 

er sendt til byggesak i kommunen som skal avgjera om området er godkjent som idrettsplass. Den 

må og bli sendt til fylket for endeleg avgjersle.  

Treningstilbodet i 2023 

Barnehagetrimmen 

Barnehagetrimmen har blitt arrangert måndagar hausten 2023 med oppstart 16.oktober. Kjetil 

Børve Lund har hatt eit ekstra ansvar for barnehagetrimmen. Me har klart å halda trening kvar 

veke i haust, utanom heilagdagar. Det har vore godt oppmøte, med eit snitt på seks born per treff. 

Ein kveld var me heile 12 born med 10 foreldre.  

Deltakarane har vore i alderen 2-5 år, der dei fleste er 3 og 4 år. Fokuset i gruppa har vore 

tilrettelagd frileik, der borna får velja mellom ulike leikar og apparat som er satt ut i gymsalen. 

Samtidig har borna og fått koma med innspel og ønskjer. Treffa blir avslutta med springing for å få 

ut dei siste restane av energi.  

 

Idrettsskulen: 

1-4. klasse 

Me starta opp med trening for gjengen på måndagar, men det viste seg å vera ein travel dag. Difor 

bytta me dag til onsdag og torsdag. Onsdagane hadde me trening i gymsalen, anten ballspel eller 

klatring. Torsdagane var me på utflukt til BARK på Ystanes, skikarusell på Korlevoll eller bowling 

på Hotel Ullensvang. Det vart og arrangert aking og natursti på torsdag. Me var tre gonger på 

Korlevoll, og det var veldig kjekt og populært. BARK var og eit alternativ som fleire nytta seg av. 

Ofte fleire enn dei som var på treningane. På onsdagar det det alt frå fire og oppover, men jamt over 

var me sju stykk. Naturstien var siste trening 26.mars. Me arrangerte sykkeldag.  

Treningane starta opp igjen etter haustferien 15.oktober. Me hadde ein tur til BARK på torsdag, 

klatring og ei avlyst trening grunna sjukdom. Elles har det vore på onsdagar. Frå desember blei alle 

treningane på isen.  

Folk er flinke til å stilla opp når ein spør, og me ser at det er kjekt med ulike aktivitetar ute. Dette 

tek me med oss til neste sesong.  

5.-10.klasse  

Det har vore mange kjekke aktivitetar for 5. til 10.klasse. Litt vanskeleg å finna ein dag som passar 

alle, då fotballen har forskjellige dagar i dei ulike alderstrinna og byter ofte dag når treningane 

byrjar innandørs.  

Me har vore på ski på Korlevoll, kveldskøyring i Håradalen, symjing, bowling, i tillegg til klatring 

og gymsaltreningar. Me nyttar isen i dei periodane det er lagt is.  

I haust og på nyåret har det vore ballspel, klatring, symjing på programmet. I tillegg til ishockey og 

aking sidan me var heldige og fekk fleire kuldeperiodar og snø.  

Dametrim 

Store delar av denne sesongen har me hatt trening to dagar i veka. Spreke Bodil Nakkerud har tatt 

ansvar for måndagstreninga som har gått føre seg klokka 19.00 med sirkeltrening på programmet. 

Det har vore godt oppmøte, spesielt i haust.  

I tillegg har Helga Sandven og Tale Hauso tatt ansvaret for trening på onsdagar klokka 19.00. 

Varierte treningstimar, som har hatt alt frå Crossfit, styrke, sirkel og aerobic.  

I 2023 vart det diverre ingen gubbatrim. Øyvind har ved fleire høve prøvd å få det til, men det har 

vore dårleg respons.  

Nytt utstyr i gymsalen 

 

Me fekk støtte frå Sparebanken Vest til å kjøpa nytt treningsutstyr. Til no har me vore så heldige å 

få bruka privat utstyr som nokre av medlemmene for mange år sidan kjøpte inn. Så no var det på 

tide å bytta desse ut og kjøpa inn vektstenger med nye vekter.  I tillegg kjøpte me inn eit skikkeleg 

stativ for betre plassering og for å sikra vektene. Me kjøpte og eit stativ for å henga opp mattene.   

 

Liatravaren 2023 og Vintertravaren 22/23 

Vinnaren av vaksenklassen i Liatravaren 2023 og Vintertravaren 22/23 vart Lars Hjartåker. Maja 

Øksnes og Tuva Vedvik Sekse enda på topp i ungdomsklassen med lika mange poeng.  

Det var tre klassar i Liatravaren 2023: vaksen, ungdom (under 18 år) og småtroll (tom. 2. klasse). 

Totalt var det 31 personar som deltok på Liatravaren i 2023. Storelvi var det mest populære 

turmålet med 255 besøk, etterfølgt av Langaskarv (222 besøk) og Galden (118 besøk).  

Vinnarane av Liatravaren 2022 vart annonsert på 17.mai-feiringa på Sekse. Vinnarane her vart 

Lars Hjartåker i vaksenklassen og Maja Øksnes vann ungdomsklassen.  

Me held fram med å annonsera vinnarane på 17.mai, og i vaksen-klassen får vinnaren velja ein 

veldedig organisasjon som får eit gåvebeløp. Frå og med 2024 vil me berre ha ein Liatravar-

konkurranse med start frå 1. februar.  

 

Trenings- og inspirasjonshelg 

Helga og Tale kickstarta treningshelga fredagskvelden 15.september med ei aerobic-treningsøkt på 

kaia ved fruktlageret på Børve. Etterpå var det servering av lokal eplejuice, tid i saunaen og 

forfriskande bad i Sørfjorden. Her var me heldige og fekk ein god pris frå Heit for dei som ville 

prøva saunaen.  

Laurdag morgon, 16. september, var instruktør Mariann Norstoga Berge frå Safe treningssenter 

klar for ein inspirerande dag med ulike treningstimar. På timeplanen stod basic styrke, crossfit, 

strong, basisball og bodyart. Kjempekjekt! Det gav mykje motivasjon, inspirasjon, treningsglede – 

og støle kroppar.  

Til lunsj vart det servert heimelaga pastasalat, med rundstykke og salat. Smoothie og heimelaga 

raw-kuler som energitilskot. I løpet av helga var det 16 deltakarar med på arrangementet.  

   

Skøyteis  

Skøyteisen lokkar både små og store, og det har vore fleire fine skøyteisdagar denne sesongen.  

I år har me vore heldige og kunne sprøyta isen to gonger. Begge gongane fekk den ligge lenge.  

 

Bjørg Hove Opedal og Jon-Arne Sekse hadde ansvaret for isen første gongen. I slutten av 

november vart gjerdet satt opp og banen gjort klar. Mange var med for å sprøyta is og gjorde at det 

vart ein knallgod is. Det har vore svært populært og mange har brukt isen på kveldstid. 

Barnehagen var og ivrige brukarar på dagtid. Treningane for idrettsskulen i denne perioden var ute 

på isen.  

 

Etter jol kom det mykje snø. Då tok Ingrid Sekse og Bård Vedvik over stafettpinnen. Dei brøyta 

isen, skrapa den og byrja å lage ny is. Dei tok og ansvaret for å få folk til å sprøyta ny is. Også denne 

gongen fekk isen ligge lenge. Rundt 20.januar kom mildvêret.  

 

Føyk vil takke alle som hjelper til med brøyting og sprøyting! 

Fin artikkel i Hardanger Folkeblad tysdag 9.januar 2024: 
 

 

Trimkarusell  

 

Sundag 7.mai, onsdag 10.mai og sundag 14.mai vart det arrangert trimkarusell på Sekse. Siste 

gongen vart det premieutdeling, grilling og fruktservering. Dette var skikkeleg populært, og mange 

som var med. Herleg stemning, godt humør og fint vêr. Fleire var og med og prøvde seg på å ta 

idrettsmerket.      

Sykkeldag på Sekse 

Fredag 22. september arrangerte me sykkeldag i strålande vêr på Sekse. Me hadde ulike aktivitetar 

på grusbanen. Der var det ulike løyper med ulike hinder.  

Etterpå blei det arrangert sykkelrebus med kort og lang løype. Oda Tyssebotn laga til ei 

detektivoppgåve som måtte løysast. Det blei sykling over Sekse på leit etter spor.  

Veldig godt oppmøte, og fleire fekk prøva seg på sykkel for første gong.  

Turbok for borna  

Me laga eigne aktivitetsbøker for dei minste medlemmene våre. Gratis til alle medlem mellom 3 år 

og 12 år. Turboka blei kalla «Liaboka», og skulle vera til inspirasjon og motivasjon for å koma seg 

ut på tur i lia vår. I tillegg plasserte me ut kjekke stempel på dei ulike postane våre til boka.  

Helga Sandven teikna den fine framsida og baksida, og fleire av barnehageungane på Sekse krydra 

boka med kjekke teikningar. Inne i boka er det ulike oppskrifter, quiz, gåter, kjekke forslag til 

uteaktivitetar, tresortar, ulike insekt og mykje meir. Me laga alt av innhald sjølve, og så blei den 

produsert av Odda Trykk& Reklame. 

Veldig nøgd med produktet, men ser i ettertid at me burde brukt eit materiale som toler vatn betre.  

     

 

Nye grinder 

Føyk monterte nye grinder på Svinagarden på Sekse 29.april. Me oppmodar medlemmer til å gje 

ein lyd til oss i Føyk om det er turgrinder andre plassar i liane som bør skiftast ut.  

Takk til Arne Sekse og Eivind Åkre, og dei andre som stilte til dugnad!  

Info  

Føyk har e-post adressa foykil@gmail.com. Denne sjekkar skrivaren i laget. Føyk finn du og 

på Facebook og på nettsida www.indreaustsio.no/foyk.  

  

Børve 6.februar 2024 

Skrivar Føyk 

Tale Hauso 

